
Sidang Jemaah yang dirahmati Allah,
Bertakwalah kepada Allah SWT dengan sebenar-benar takwa dengan melaksanakan

segala perintah-Nya dan menjauhi segala larangan-Nya. Mudah-mudahan kita sentiasa

berada dalam rahmat dan keredaan Allah SWT di dunia mahupun di akhirat. Mimbar
pada hari ini akan membicarakan khutbah bertajuk: “Generasi Al-Quran, Generasi
Rabbani”. Khatib juga ingin menyeru kepada semua agar dapat terus mematuhi garis
panduan pencegahan Covid-19 yang telah dikeluarkan oleh pihak berkuasa dan segera
mendaftar penerimaan vaksin Covid-19. Mudah-mudahan Allah SWT menyelamatkan

kita dari segala bentuk musibah dan wabak penyakit yang berbahaya.

Sidang Jemaah yang dimuliakan,
Al-Quran diturunkan bertujuan untuk membimbing manusia ke arah jalan kebenaran lagi
terpuji menurut manhaj llahi. Allah SWT telah menjelaskan hakikat ini dalam firman-Nya

yang dibacakan pada awal khutbah tadi yang bermaksud:

“Alif Lam Ra’, Kitab (al-Quran) yang Kami telah menurunkannya kepada engkau (wahai
Muhammad) supaya engkau mengeluarkan umat manusia seluruhnya daripada
kegelapan (kekufuran) kepada cahaya (keimanan) dengan izin Tuhan mereka ke jalan

Allah Yang Maha Perkasa lagi Maha Terpuji.” (Surah Ibrahim ayat 1)

Baginda Rasulullah SAW telah berjaya mendidik dan membina para sahabat sebagai

Generasi al-Quran yang unggul, ".\.Ué d\} J.?- yang benar-benar faham tentang

al-Quran sehingga sanggup berkorban kerana Allah SWT. Ada antara mereka sanggup
mengorbankan jiwa dan raga lantas gugur syahid sebagai syuhada’. Sebahagiannya
pula, setiap inci tubuh badan mereka dipenuhi dengan luka-luka kesan libasan pedang,
sebahagiannya sanggup menyerahkan harta benda mereka untuk Allah SWT. Ada yang
kehilangan ahli keluarga tersayang. Namun mereka tidak pernah berasa rugi dengan
kehilangan semua itu, malah mereka sanggup berjuang dan berjihad semata-mata
mempertahankan agidah dan membela agama Allah SWT. Firman Allah SWT dalam
Surah al-Ahzab ayat 23:

Maksudnya: “Antara orang yang beriman itu, ada yang bersikap benar menunaikan apa
yang telah dijanjikannya kepada Allah, maka antara mereka ada yang telah selesai
menunaikan janjinya (lalu gugur syahid) dan antaranya ada yang menunggu (giliran)

serta mereka pula tidak berubah sedikit pun (apa yang mereka janjikan)”.

Inilah generasi al-Quran yang berjaya dilahirkan oleh Rasulullah SAW daripada
kalangan sahabat sehinggalah Islam tersebar ke seluruh pelosok dunia dan berjaya

dianuti oleh sebahagian besar umat di dunia ini.

Sidang Jemaah yang dirahmati Allah,
Syed Qutub telah menulis dalam kitabnya Maa’lim Fi al-Tariq, bahawa para sahabat
baginda merupakan generasi al-Quran terbaik yang pernah lahir di tengah umat

manusia. Firman Allah SWT dalam Surah Ali-Imran ayat 110:

Maksudnya: “‘Kamu (wahai umat Muhammad) adalah sebaik-baik umat yang dilahirkan
untuk umat manusia, (kerana) kamu menyuruh berbuat segala perkara yang baik dan
melarang dari segala perkara yang salah (buruk dan keji), serta kamu pula beriman

kepada Allah (dengan sebenar-benar iman).”

Dalam memahami maksud ayat ini, beliau telah melontarkan satu soalan, kenapakah
generasi terbaik Islam tidak muncul pada hari ini? Sedangkan al-Quran dan hadis masih

berada dalam tangan umat Islam dan ia tetap terpelihara seperti zaman sebelumnya.

Beliau memberikan jawapan bahawa generasi al-Quran hanya akan dapat dilahirkan
kembali apabila umat Islam memiliki dan melaksanakan tiga langkah seperti yang
dilakukan oleh Nabi SAW dan dalam kalangan generasi sahabat terdahulu. Langkah-

langkah tersebut ialah:

Pertama: Umat Islam perlu mencintai al-Quran dan menjadikannya sebagai satu-
satunya sumber rujukan dalam kehidupan. Hal ini bermakna, al-Quran harus ditanam
dalam hati dan fikiran, serta menjadi roh dalam setiap nafas kehidupan.

Kedua: Umat Islam hendaklah memiliki ketaatan yang tidak berbelah bagi terhadap
perintah Allah SWT dalam al-Quran. Al-Quran mestilah dipelajari, tidak hanya untuk
menjadi bahan kajian dan diperdengarkan bacaan semata-mata, tetapi benar-benar
untuk dilaksanakan. Syed Qutub menjelaskan, al-Quran perlu disatukan dalam jiwa raga
umat Islam dan digunakan dalam kehidupan mereka. Al-Quran tidak sepatutnya hanya
tersimpan dalam karya-karya ilmiah semata-mata, tetapi ia mesti difahami dan
diamalkan.

Ketiga: Umat Islam hendaklah meninggalkan amalan jahiliyah termasuk cara hidup

serta pemikirannya.

Sidang Jemaah yang dirahmati Allah,

Bersempena dengan Hari Pekerja yang akan disambut pada setiap 1 Mei, khatib
menyeru kepada sidang jemaah sekalian, marilah sama-sama kita bertekad dengan
azam yang kuat untuk menjadi seorang pekerja berintegriti dan berproduktiviti tinggi.
Sebagai pekerja, sewajarnya kita merasakan bahawa setiap tugasan dan masa yang
diperuntukkan kepada kita, merupakan satu amanah dan tanggungjawab yang mesti

dipelihara kerana semuanya itu akan ditanya di hadapan Allah SWT di Mahsyar kelak.

Pandemik Covid-19 telah mendidik kita bekerja dalam norma baharu, yang sedikit
sebanyak telah mengubah corak dan gaya pelaksanaan kerja di tempat kerja daripada
norma yang biasa. Namun, sebagai Muslim yang beriman, kita wajib menghadapi
semuanya itu sebagai satu ujian daripada Allah SWT yang mahu menguji keimanan dan
kesabaran kita. Seharusnya ujian tersebut harus dijadikan cabaran yang boleh

membakar semangat untuk terus melaksanakan kerja yang berkualiti demi meneruskan

kelangsungan hidup atas dunia ini. Dua sifat, perlu ada pada setiap pekerja yang
diajarkan oleh al-Quran sehingga kita menjadi seorang yang terbaik di sisi majikan kita
ialah amanah dan ketekunan dalam melaksanakan kerja. Firman Allah SWT dalam

Surah al-Qasas ayat 26:

Maksudnya: “Salah seorang antara perempuan yang berdua itu berkata: “Wahai ayah,
ambillah dia menjadi orang upahan (kita), sesungguhnya sebaik-baik orang yang ayah

ambil bekerja ialah orang yang kuat, lagi amanah”

Sidang Jemaah yang dirahmati Allah,

Mengakhiri khutbah pada hari ini, khatib ingin menyeru kepada semua untuk sama-
sama kita mencorakkan dan membina generasi hari ini termasuklah golongan pekerja
supaya menjadi generasi Rabbani yang dapat melaksanakan seluruh tuntutan al-Quran
dalam kehidupan. Usaha tersebut dapat dicapai dengan melaksanakan langkah-
langkah berikut:

Pertama: Menjadikan al-Quran sebagai sumber hidayah atau petunjuk.

Kedua: Hendaklah berpegang kepada ajaran Islam sahaja sebagai ajaran yang hak
dan benar serta diredai oleh Allah SWT.

Ketiga: Menjadikan al-Quran sebagai neraca dalam menentukan antara kebenaran dan
kebatilan.

Keempat: Mengikhlaskan diri dalam mengabdikan diri hanya kepada Allah SWT.
Kelima: Menjadikan Islam sebagai paksi perpaduan ummah dengan menjadikan al-

Quran sebagai rujukan utama.

Firman Allah SWT:

Maksudnya: “Alif Laam Mim. Kitab al-Quran ini sebenarnya tidak ada sebarang

keraguan (sebagai sesuatu yang datangnya daripada Allah SWT dan sempurnanya)
kemudian ia pula menjadi petunjuk bagi orang yang mahu bertakwa” (Surah al-
Bagarah ayat 1- 2)

Ya Allah! Dengan sifat-Mu Yang Maha Pemurah dan Maha Mendengar! Engkaulah
yanag Berkuasa atas tiap-tiap sesuatu. Kami hamba-Mu yang lemah merayu kepada-Mu
agar Engkau angkat dan hilangkan segera wabak penyakit Covid-19 yang sedang
melanda kami agar dapat kami melaksanakan syiar-Mu dengan sempurna. Hanya

kepada-Mu jua Ya Allah, tempat kami mengadu dan memohon pertolongan.

Ya Allah! Jadikanlah kami dan keturunan kami orang-orang yang istigamah mendirikan
solat secara berjemaah. Sesungguhnya hanya kepada-Mu jua Ya Allah, doa kami

mohon diperkenan dan diterima.

